
Sora Fides Casaulta, Ingenbohl/Lumbrein 
(1942–2014)

Ils 24 da fenadur 1942 ei Ottilia Casaulta
naschida a Lumbrein. Ils 13 d’uost 1969
ha ella fatg il profess ad Ingenbohl sco so
ra Fides. Ils 16 da november 2014 miera
ella tut anetgamein ad Ingenbohl, nua che
sias restonzas terrestras ein vegnidas surda
das alla tiara benedida. Denter quels treis
datums – naschientscha, profess e mort –
ei la veta da sora Fides Casaulta sesplega
da en survetsch dils affons affidai e dallas
consoras. Quei tut ha ella adempliu resi
gnadamein, malgrad il malesser che ha
turmentau ella fetg prest treis decennis.

Ottilia Casaulta ei stada il quart affon 
dils buns geniturs Gion Otto e Barla Ca
saulta, naschida Capaul. Suenter ella ei 
aunc in frar vegnius. En tut eran els 
tschun fargliuns. Els ein carschi si en 
semplas relaziuns – la famiglia veva in 
mudest menaschi puril – ella scheina Sas
segl, visavi la casapervenda, la baselgia 
parochiala ed il plaz (cadruvi) a Lum
brein, pia el center dil vitg.

Suenter ver frequentau la scola prima
ra e secundara el vitg nativ va Ottilia en 
plazza giu la Bassa per emprender tu
destg, sco ella scheva. Ella schava denton 
encrescher fetg. A Turitg empren ella da 
menar ina canorta d’affons ed ei lu stada 
engaschada en ina famiglia giudaica sil 
Zürichberg.

Denton seregheglia en Ottilia il desi
deri d’ir en claustra. 1964, pia cun 22 
onns, fa ella ina viseta alla claustra dad 
Ingenbohl. E lu ei tut clar. Igl atun da 
quei onn entra ella en claustra. Il cumiau 
da casa seigi buca staus levs. Mo da quei 
temps veva Ingenbohl entuorn 100 can
didatas. E sco tala frequenta ella il semi

nari socialpedagogic ed ha tschaffen da 
saver luvrar cun affons.

1969 fa Ottilia profess e daventa sora 
Fides. Bein preparada serenda ella a 
Bremgarten (AG) e meina leu ina grup
pa d’affons ella Casa da s. Giusep. (En 
quella casa per affons grevimpedi fuva 
era sora Giulitta Livers, da 1991–2001 
gidontra pastorala a Lumbrein, stada en
gaschada pli baul.) Gia suenter in cuort 
temps vegn sora Fides tuccada d’ina fer
ma attacca dil tschurvi e grevamein mal
sauna. Suenter pliras dimoras en spital a 
Turitg tuorna sora Fides a Bremgarten. 
Cheu plascheva ei fetg ad ella, schegie 
ch’ella era gia bravamein reducida muort 
la malsogna e disturbis digl equiliber.

Tochen 1991, bunamein 20 onns, ha 
sora Fides luvrau vinavon a Bremgarten. 
Lu ha ei tuccau da prender cumiau dils 

affons zun attaschai. Sora Fides retuorna 
ella claustra ad Ingenbohl. Zacons onns 
eis ella stada fatschentada cun occupar 
terapeuticamein consoras attempadas e 
lu gideivla ella linscharia. – Sora Fides fu
vi adina amicabla e cuntenza, malgrad 
siu impediment. Ella hagi maina sela
mentau, mobein supportau admirabla
mein siu mal. Persuenter han las conso
ras adina admirau ella.

Reguladamein vegneva sora Fides ils
davos onns a Mustér per zacons dis da va
canzas la stad ella Casa dallas soras dad In
genbohl sut l’egida da sia consora e convi
schina Giuanna Solèr, da Silgin/Lum
brein. Naven da leu deva ei era enqual ex
cursiun enta Lumbrein. Pli baul ha ella
passentau savens las vacanzas el vitg natal.

En siu curriculum descriva sora Fides, 
co la cardientscha hagi dau ad ella adina 
tegn e sustegn: «En bialas e grevas uras ha 
il patratg rinforzau mei: Jeu astgel viver 
cun Cristus, murir cun lez ed inaga levar 
si cun el. Accumpignau mei specialmein 
en mia veta han Nossadunna ed igl aung
hel pertgirader. Sche jeu mavel sin com
bas malsegiras e devel savens bunamein 
entuorn, recurrevel jeu tiegl aunghel 
pertgirader da po gidar mei. Jeu mirel 
cun satisfacziun anavos sin mia veta ed 
era en gronda engrazieivladad visavi tuts 
quels che han accumpignau mei.“

Tgei bi, franc e consolont testament 
spiritual d’ina veta cumplenida, stada 
tondanavon mudergiada, mo caracteri
sada da carezia pil proxim e da cardient
scha – tenor siu num Fides – en Diu. Lez 
detti ad ella il meritau ruaus perpeten.

Giusep Capaul

Manual davart la pratica 
da recurs da radio/tv
Ina publicaziun per ils 30 onns da l’instanza

� (anr) L’Instanza da recurs indepen
denta da Radio e Televisiun (UBI) fe
stivescha quest onn ses giubileum da 
30 onns. A quella chaschun ha ella pu
blitgà in manual davart sia activitad 
pertutgant la regulaziun da las medias 
en Svizra.

Intent e procedura
Tar tractar recurs ha l’instanza da pasar 
giu da princip tranter la libertad da las 
medias e la protecziun inditgada dal pub
lic. La libertad da las medias è numnada
main da muntada centrala per la democ
razia. Sco tar tuts dretgs fundamentals è 
era la libertad da radio e televisiun sutta
messa a limitas. Il dretg svizzer da radio
diffusiun preveda pretensiuns minimal
as al cuntegn dal program per garantir il 
maini liber dal public ed uschia proteger 
d’emissiuns nunlubidas. Latiers s’audan 
tranter auter ils princips d’infurmaziun 
sco objectivitad e multifariadad, obser
var ils dretgs fundamentals, scumond da 
discriminar, respectar la dignitad umana, 
il scumond da glorifitgar u minimisar la 
violenza e la protecziun da minorens. Il
public stat el center da l’entira procedura 
da surveglianza. El decida en tge cas che 
l’Iinstanza u ils posts da mediaziun prece
dents han d’agir.

Ina publicaziun 
sco mussavia

«Tranter libertad da las medias e la pro
tecziun dal public.» Quai è il titel d’in cu
desch che l’instanza ha publitgà per ses 
giubileum da 30 onns. Quel consista da 
duas contribuziuns. Roger Blum, presi
dent da l’instanza, dat ina survista davart 
la regulaziun multifaria da las medias en 
Svizra. Il manader dal secretariat, Pierre 
Rieder, preschenta l’instanza tras cum
pigliar sia giurisdicziun a basa d’exem
pels. Questa scrittira duai esser in agid 
pratic per la publicitad interessada, con
suments da radio e televisiun, per quels 
che lavuran tar las medias u èn responsa
bels per quels. 

Recurrer 
è gratuit

L’instanza è ina cumissiun extraparla
mentara da la confederaziun. Ella consi
sta da nov commembers en uffizi acces
sori. Sin recurs inoltrads ha ella da cons
tatar schebain emissiuns redacziunalas, 
realisadas da radio e televisiun, han violà 
il princip d’esser objectiv u sche l’access 
al program è vegnì refusà cunter dretg. 
Las tractativas da l’instanza èn da princip 
publicas e la procedura per ils pertutgads 
gratuita.

Bien di convischinas e 
convischins e pagataglia

Haiel giu in da quels dis la cuida da sur
vegnir da nossa venerabla vischnaunca da 
Mustér (Tujetsch ei era cumpigliaus cun 
la medema lescha) il formular d’emple
nir ora per las novas taxas per turissem.

Sche jeu patratgel anavos che pli baul 
era ei in directur, la Rosa Giger ed il Gui
do Huonder e forsa aunc enzatgi che ma
nischava gl’entir menaschi senza com
puters. Da lezzas uras havevan nus in 
pèr melli pernottaziuns dapli che oz ed 
ei vegneva era aunc purschiu p. ex. se
ras cun musica ed autras activitads. Era 
il directur schava magari seveser el vitg, 
oz vesel jeu deplorablamein gnanc pli la 
suttascripziun ni saiel propi tgi che quel
la persuna ei.

Mo cun incassar dapli e mudergi
ar quels ch’ein sentenziai da star en vi
schnaunca eis ei buca fatg. Pertuccont 
taxas: co dueiel jeu far clar uss a mes hos
ps che han contracts cun 2.70 francs ed 
jeu drovel naven dil 2015 minimum qua
ter francs, cheu eis ei buca vegniu pon
derau ina secunda da schar peda silmeins 

ina sesiun avon che metter en vigur quel
la lescha.

Plinavon eis ei buca da sesmarvegliar 
che quels che lavuran anoragiu prendan 
e pagan plitost la taglia p. ex. giu Turitg, 
la fin finala vegnan els naven pli favorei
vel che en nossa vischnaunca da Mustér.

Fuss ei buca plaunsiu temps da sede
stadar?

Vischnauncas vischinontas che han 
negina industria, quasi negin turissem 
(taxas normalas) sbassan il pei da taglia, 
mettan en moviment pigns projects, bag
hegian ora differenta infrastructura en 
diversas spartas, e nus mo inventein taxas 
e taglias.

Haiel ussa persequitau ditg e liung 
cun cuescher, mo uss eis ei iu surora. Dal
la vart dil turissem vegn ei pretendiu ch’ei 
vegni buca bia pli car e da l’autra vart
vegn ei seludau ellas medias ch’ei detti 
bunamein in miez milliun dapli entra
das. In aug da mei scheva gia avon 50 
onns, ei sestellegian aunc in di ch’ei dat 
gnanc pli tuppadira, jeu sundel forsa 
aunc grad mitschaus sperasora e biars au
ters era. Quo vadis Mustér

Giusep-Caduff Kneidinger, 
ant. cusseglier da vischnaunca da Mustér

Nov CEO ad interim 
per l’Institut Otalpin

L’Institut Otalpin a Ftan ha ad interim in 
nov CEO. Il cussegl administrativ ha ele
gì Sven A. Kohler sco successur da Bru
no Büchi, quai ha communitgà l’Institut 
Otalpin Ftan. Sven A. Kohler ha fatg il 
licenziat en economia da manaschi ed è 
scolast commerzial. Il Grischun da 39 
onns è stà fin l’atun da quest onn direc
tur da las Scolas commerzialas HSO. 
Kohler resta manader ad interim fin la fin 
da l’onn da scola 2014/2015.  Er en l’in
ternat datti ina midada. Il manader da 
l’internat d’enfin ussa, Christophe Zu
ber, vegn remplazzà da Joe Zangerl.

Lev terratrembel a S. Gagl
En il chantun Son Gagl datiers da la ci
tad da Wil hai dà in lev terratrembel du
mengia notg. La terra haja tremblì cun 

ina fermezza da 3,2 sin la scala da Rich
ter, communitgescha il Servetsch seismo
logic svizzer da l’ETH a Turitg. Il terra
trembel hajan ins pudì sentir bain en la 
vischinanza da l’epicenter. Donns na sa
jan dentant betg da spetgar tar questa fer
mezza. 

Donn da material anc 
betg sclerì dal tut

Las demonstraziuns da la fin d’emna a 
Turitg haja chaschunà in grond donn da 
material, quai ha ditg il pledader da la po
lizia turitgaisa Marco Cortesi. Quant 
grond che quel è exact, na saja anc betg 
cler. Pliras annunzias da donns sajan gia 
vegnidas inoltradas. En ina fatschenta da 
bischutaria p.ex. hajan ils vandals engulà 
bischutaria per 100’000 francs, ha Cor
tesi ditg plinavant. La polizia quinta anc 
cun ulteriuras annunzias da donns.  Era 
9 automats da bigliets èn donnegiads.

